
Azərbaycanın son illərdə 
qazandığı uğurlar artıq dünyanın 
nüfuzlu beynəlxalq təşkilatları, 
o cümlədən, ayrı-ayrı aparıcı 
dövlətlər tərəfindən də təsdiq 
edilir. Xüsusən da ölkəmizin 
Avropanın enerji təhlükəsizliyinin 
möhkəmlənməsinə verdiyi töhfələr 
Avropa İttifaqı rəsmiləri tərəfindən 
dönə-dönə dilə gətirilmişdir. 
Bunlar, əlbəttə, təsadüfi sayıla 
bilməz. İstər Avropa ölkələri ilə 
ayrılıqda, istərsə də Avropanın 
böyük beynəlxalq təşkilatları ilə 
əməkdaşlıq sahəsində Prezident 
İlham Əliyev çox uğurlara imza 
atmışdır. 

Dövlət başçısı İlham Əliyevin 
siyasi fəaliyyətinin ən böyük 
uğurlarından biri kimi, son 
illərdə Azərbaycanın müstəqil 
xarici siyasət yürütməsini qeyd 
etmək olar. Bu siyasət, əlbəttə, 
birinci növbədə milli maraqlara, 
ədalətli və səmərəli əməkdaşlığa 
əsaslanır və bizə çoxlu dost 
qazandırmışdır. 2011-ci ildə 155 
dövlətin dəstəyi ilə Azərbaycanın 
BMT Təhlükəsizlik Şurasının 
qeyri-daimi üzvü seçilməsi bunu 
təsdiq edir. Təhlükəsizlik Şurasına 
üzvlük müddətində Azərbaycan 
beynəlxalq sülh və təhlükəsizliyin 
möhkəmləndirilməsinə, dünyada 
ədalətin təmin edilməsinə mühüm 
töhfələr vermiş və beynəlxalq 
siyasi proseslərin fəal iştirakçısına 
çevrilmişdir. Bu, Prezident İlham 
Əliyevin müstəqil və uğurlu xarici 
siyasətinin bəhrəsidir. 

Eyni zamanda, son illərdə 
dövlət başçısı tərəfindən ciddi si-
yasi təşəbbüslər irəli sürülmüş və 
nəticədə dünyada sülh və tərəqqi 
işinə böyük töhfələr verilmişdir. 
Buna misal olaraq Prezident 
İlham Əliyevin birbaşa təşəbbüsü 
ilə Bakıda keçirilmiş beynəlxalq 
tədbirləri göstərmək olar. Bunlar, 
təbii ki, sadəcə tədbir naminə 

keçirilməyib. Dövlət başçımız bu 
tədbirlərin hər biri ilə dünyaya yeni 
sülh mesajları verib. Məsələn, 
2008-ci ildə Bakıda Avropa Şu-
rasına üzv ölkələrin mədəniyyət 
nazirlərinin görüşü keçirilib. Amma 
bu, sadəcə, Avropa nazirlərinin 
görüşü olaraq qalmayıb, tədbirə 
məhz Prezident İlham Əliyevin 
təşəbbüsü ilə İslam Əməkdaşlıq 
Təşkilatına üzv ölkələrin 
mədəniyyət nazirləri də dəvət 
edilib və hər iki qitə nazirlərinin 
birgə toplantısı keçirilib. Təsadüfi 
deyildir ki, belə bir tədbir tarixdə ilk 
dəfə baş tutub. Tədbirin bu qədər 
uğurlu alınmasının əsas səbəbi 
isə Azərbaycanın həm Avropa Şu-
rasının, həm də İslam Əməkdaşlıq 
Təşkilatının üzvü olmasıdır. 

Bundan bir il sonra – 2009-
cu ildə Bakıda yenə Prezident 
İlham Əliyevin təşəbbüsü ilə 
İslam Əməkdaşlıq Təşkilatına 
üzv ölkələrin mədəniyyət 
nazirlərinin toplantısı keçirilib və 
bu dəfə tədbirə Avropa Şurası 
ölkələrinin mədəniyyət nazirləri 
də dəvət edilib. Bu təşəbbüsə 
“Bakı prosesi” adı verilib. Bu 
gün “Bakı prosesi” yaşayır və 
inkişaf edir. BMT-nin Baş katibi 
Antonio Quterreş “Bakı prosesi”ni 
2008-ci ildən bəri mədəniyyətlər 
arasında dialoqun təbliğinin ön 
cəbhəsi kimi dəyərləndirmişdir. 
“Bakı prosesi”nin məntiqi da-
vamı olaraq təsis edilmiş və 
iki ildən bir ölkəmizdə keçirilən 
mədəniyyətlərarası dialoq üzrə 
ümumdünya forumu artıq BMT 
Baş Assambleyasının qətnamələri 
ilə mədəniyyətlərarası dialoqun 
təşviq olunması üçün əsas qlobal 
platforma kimi tanınmışdır.

Bundan əlavə, Bakıda 
dəfələrlə sivilizasiyalararası 
dialoq forumları keçirilmişdir. 
Əlbəttə, Prezident İlham Əliyevin 
təşəbbüsü ilə. Bakıda Dünya Dini 

Liderlərinin Zirvə görüşü baş tut-
muşdur. Prezident İlham Əliyevin 
təşəbbüsü və ciddi səyləri ilə Bakı 
Beynəlxalq Humanitar forumları-
na uğurla evsahibliyi etməkdədir. 
Bütün bu tədbirlər zaman-zaman 
dünyada böyük rezonans doğur-
muş, xarici media tərəfindən geniş 
işıqlandırılmışdır. 

Zəngin tolerantlıq və multi-
kulturalizm ənənələrinə malik 
Azərbaycan özünün uğurlu 
inkişafı ilə regional əməkdaşlığa 
da müsbət təsir göstərir. Ölkəmiz 
məhz Prezident İlham Əliyevin 
rəhbərliyi ilə bir çox nəhəng regi-
onal layihələrin, enerji, nəqliyyat 
layihələrinin təşəbbüskarı olmuş-
dur və istər iqtisadiyyatla, istər 
enerji ilə, istərsə də nəqliyyatla 
bağlı bütün bu təşəbbüslər uğurla 
nəticələnmişdir. Elə bir hal olma-
mışdır ki, Azərbaycanın təşəbbüsü 
uğursuzluqla nəticələnsin. Bu 
barədə Prezident İlham Əliyev 
demişdir: “Azərbaycan hazırda iq-

tisadi, siyasi cəhətdən müstəqil bir 
ölkədir, müstəqil xarici siyasəti var. 
Bu siyasət dünyanın əksər ölkələri 
tərəfindən dəstəklənir”. 

Azərbaycan Prezidentinin 
təşəbbüsü ilə ölkəmizdə növbəti 
böyük tədbir keçirilir. Bakı Qoşul-
mama Hərəkatına üzv ölkələrin 
dövlət və hökumət başçılarının 
XVIII Zirvə Görüşünə evsahibliyi 
edir. Təsadüfi deyil ki, Azərbaycan 
Prezidentinin dəvəti ilə Bakı-
ya 60-a yaxın ölkənin dövlət 
və hökumət başçıları, eləcə də 
 160-a yaxın ölkənin və beynəlxalq 
təşkilatın nümayəndələri qatılıblar. 
Bu da Azərbaycanın beynəlxalq 
nüfuzunun günbəgün artdığını 
göstərir. 

Tədbirdə çıxış edən Prezident 
İlham Əliyev də bildirmişdir ki, 
Azərbaycan demokratiya, insan 
hüquqları və azadlıqları kimi 
dəyərlərə sadiqdir. Bunun dərin 
tarixi kökləri vardır. “Biz fəxr edirik 
ki, bir əsr bundan əvvəl Şərqdə 

müsəlman dünyasında ilk dəfə 
olaraq Azərbaycanda demokratik 
respublika qurulmuş, qadınlara 
səsvermə hüququ verilmişdir. 
Bu sahədə biz hətta əksər Qərb 
ölkələrini də qabaqlamışıq. 
Demokratik inkişaf Azərbaycanın 
şüurlu seçimidir. Azərbaycanda 
bütün fundamental insan hüquq 
və azadlıqları, qanunun aliliyi, 
mətbuat azadlığı təmin olunur”.

Dövlət başçısı demişdir ki, 
hərəkata üzv ölkələrin dövlət 
və hökumət başçılarının 2016-
cı ildə keçirilmiş XVII Zirvə 
Görüşündə növbəti sammitin 
Bakıda keçirilməsi və 2019-2022-
ci illər üzrə sədrliyin Azərbaycana 
həvalə edilməsi barədə yekdil 
qərarı ölkəmizə göstərilən hörmət, 
inam və etimadın təzahürüdür. 
Dünya ölkələrinin əksəriyyətini öz 
sıralarında birləşdirən Qoşulmama 
Hərəkatı Azərbaycanın siyasətinə 
dəstək verir. “Azərbaycan Qoşul-
mama Hərəkatında sədrliyi zama-

nı öz prioritetlərini və fəaliyyətini 
tarixi Bandunq prinsipləri 
üzərində quracaq. Bütün ölkələrin 
suverenliyinə, ərazi bütövlüyünə 
hörmət, dövlətlərin daxili işlərinə 
qarışmamaq və qarşılıqlı maraq-
ların qorunması və əməkdaşlığın 
təşviqi kimi prinsipləri ehtiva edən 
Bandunq prinsipləri Azərbaycanın 
xarici siyasətinin təməl prinsipləri 
ilə üst-üstə düşür. Biz beynəlxalq 
hüququn norma və prinsiplərinə 
hamılıqla əməl olunması üçün 
səylərimizi artırmalıyıq. Bu 
baxımdan BMT-nin fəaliyyətində 
islahatlara böyük ehtiyac du-
yulur. Sərhədlərin güc yolu ilə 
dəyişdirilməsi, gücdən istifadə 
olunmaqla ölkələrin ərazi bütöv-
lüyünün pozulması, daxili işlərə 
müdaxilə yolverilməzdir”, – deyə 
dövlət başçımız qeyd etmişdir. 

Dövlət müstəqilliyimizin cəmi 
28 yaşı olduğunu bildirən Pre-
zident İlham Əliyev müstəqillik 

illərində ölkəmizin ağır təcavüzə 
məruz qaldığını da qonaqların 
diqqətinə çatdıraraq demişdir ki, 
Azərbaycanın tarixi torpağı olan 
Dağlıq Qarabağ və ətrafındakı 
yeddi rayon – ərazilərimizin 
təxminən 20 faizi iyirmi beş 
ildən artıqdır ki, Ermənistanın 
işğalı altındadır. Ermənistan 
azərbaycanlılara qarşı etnik 
təmizləmə siyasəti aparmış və 
nəticədə bir milyondan artıq 
azərbaycanlı qaçqın və məcburi 
köçkün vəziyyətinə düşmüşdür. 
Ermənistanın törətdiyi Xocalı 
soyqırımı nəticəsində 613 günah-
sız insan, o cümlədən 106 qadın 
və 63 uşaq yalnız azərbaycanlı 
olduqlarına görə vəhşicəsinə qətlə 
yetirilmişdir. Mindən çox insan 
itkin düşmüşdür. Xocalı soyqırı-
mı dünyanın 10-dan çox ölkəsi 
tərəfindən tanınmışdır. 1993-cü 
ildə BMT Təhlükəsizlik Şurası 
tərəfindən qəbul edilmiş dörd 
qətnamədə Ermənistan qoşunla-
rının Azərbaycanın ərazisindən 
tam və qeyd-şərtsiz çıxarılması 
tələb olunsa da, bu sənədlər hələ 
də kağız üzərində qalır. Bunun 
kimi ikili standartlar siyasətinə 
son qoyulmalıdır. Prezident 
münaqişənin BMT Təhlükəsizlik 
Şurasının qətnamələrinə uyğun 
olaraq Azərbaycanın ərazi bütöv-
lüyü çərçivəsində həllinə dəstək 
ifadə etdiklərinə görə Qoşulma-
ma Hərəkatına üzv dövlətlərə 
təşəkkürünü bildirmişdir.

Prezident İlham Əliyev de-
mişdir: “Azərbaycan mütəmadi 
olaraq BMT Təhlükəsizlik Şu-
rasının mandatı əsasında təsis 
edilmiş beynəlxalq sülhməramlı 
əməliyyatlara da öz töhfəsini verir. 
Ölkəmiz Rusiya-NATO, Rusiya-
ABŞ yüksək hərbi rəhbərliyinin 
mütəmadi olaraq keçirilən 
görüşlərinə evsahibliyi edir. 
Dünyada 200-ə qədər ölkə vardır. 
Bu ölkələr arasında qeyd etdi-
yim görüşlər üçün Azərbaycanın 
seçilməsi bizim yürütdüyümüz 
müstəqil xarici siyasətə olan 
hörmətin göstəricisidir”.

Paşa ƏMİRCANOV,  
“Xalq qəzeti”

Azərbaycanın beynəlxalq 
nüfuzu günbəgün artır 

Qoşulmama Hərəkatına sədrliyin Azərbaycana həvalə edilməsi 
ölkəmizə göstərilən hörmət, inam və etimadın təzahürüdür

Bu gün Azərbaycan dünyanın ən nüfuzlu və sabit 
inkişaf etməkdə olan ölkələri arasında öz yerini kifayət 
qədər möhkəmləndirib. Bu da, təbii ki, müstəqillik illərində 
ümummilli lider Heydər Əliyevin formalaşdırdığı uğurlu 
daxili və xarici siyasət, eləcə də son 16 ildə Prezident İlham 
Əliyevin yürütdüyü milli maraqlara söykənən siyasi xəttin 
sayəsində mümkün olub. 

Azərbaycan Prezidentinin parlaq nitqi 
tədbirin işgüzar ruhda keçməsinə təkan verdi

– Qeyd etmək lazımdır ki, 
Azərbaycan paytaxtında keçirilən bu 
görüş ölkəmizin müstəqilliyi tarixində 
ən nüfuzlu tədbirlərdən biridir. Özü-
nüz təsəvvür edin. Tədbirdə 60-a yaxın 
ölkənin dövlət və hökumət başçıla-
rı, həmçinin beynəlxalq təşkilatların 
rəhbərləri iştirak edirlər. Ümumilikdə, 
zirvə görüşünə 160-a yaxın ölkə və 
beynəlxalq təşkilatın nümayəndələri 
qatılıblar. 

Qoşulmama Hərəkatı özündə 120 
ölkəni birləşdirməklə, BMT Baş Assam-
bleyasından sonra dünya dövlətlərinin 
təmsil olunduğu ən böyük siyasi 
təsisatdır. Belə bir quruma sədrliyin 
Azərbaycana keçməsi ilə hər birimiz son-
suz qürur və fəxarət hissi duymalıyıq. 

Dərin razılıq hissi ilə vurğulamaq 
istəyirəm ki, Azərbaycan Prezidenti cənab 
İlham Əliyevin XVIII Zirvə Görüşünin 
təntənəli açılış mərasimindəki parlaq nitqi 

tədbirin işgüzar ruhda keçməsinə, burada 
dərin müzakirələrin aparılmasına təkan 
verdi. Dövlətimizin başçısı İlham Əliyev 
haqlı olaraq bildirdi ki, Qoşulmama 
Hərəkatında olduğu qısa müddət ərzində 
ölkəmiz beynəlxalq hüququn norma və 
prinsiplərini qətiyyətlə müdafiə etməkdə 
böyük nüfuz qazanmışdır. 

Prezident İlham Əliyev hər dəfə belə 
mühüm beynəlxalq tədbirlərdə olduğu 
kimi, Azərbaycanın tarixi torpağı olan 

Dağlıq Qarabağ və ətrafındakı yeddi 
rayonun Ermənistan silahlı qüvvələri 
tərəfindən işğalı məsələsinə geniş yer 
verdi. Bildirdi ki, ölkəmizin beynəlxalq 
səviyyədə tanınmış ərazilərinin təxminən 
20 faizi iyirmi beş ildən artıqdır ki, 
Ermənistanın işğalı altındadır. 1993-cü 
ildə BMT Təhlükəsizlik Şurası dörd 
qətnamə qəbul etmişdir. Bu sənədlərdə 
Ermənistan qoşunlarının Azərbaycanın 
ərazisindən tam və qeyd-şərtsiz çıxa-
rılması tələb olunmuşdur. Təəssüf ki, 
həmin qətnamələr indiyədək həyata 
keçirilməmişdir. 

Sonda qeyd etmək istərdim ki, belə 
nüfuzlu tədbir ölkələrin, dövlətlərin 
imicinə pozitiv təsir göstərir. İnanı-
ram ki, dünya birliyi xalqımızın haqlı, 
ədalətli mövqeyi ilə yaxından tanış 
olduqca, dünyanın hər yerində dostları-
mızın sayı artacaq, düşmənlərimiz xar 
olacaqdır. 

Söhbəti qələmə aldı:  
M.HACIXANLI, “Xalq qəzeti” 

Bakıda Qoşulmama Hərəkatına üzv ölkələrin dövlət və 
hökumət başçılarının XVIII Zirvə Görüşü dünən işə 
başlayıb. “Bandunq prinsiplərini rəhbər tutmaqla müasir 

dünyanın çağırışlarına birgə və adekvat cavab verilməsini 
təmin etmək” mövzusunda keçirilən XVIII Zirvə Görüşündə 
Azərbaycan Prezidenti İlham Əliyev dərin məzmunlu, parlaq 
nitq söyləyib. Dövlətimizin başçısının tədbirdə səsləndirdiyi 
dəyərli fikir və təkliflər ölkə ictimaiyyəti tərəfindən dərin maraqla 
qarşılanıb. Milli Məclisin deputatı Tahir Rzayev bu barədə 
fikirlərini oxucularımızla bölüşərkən dedi: 

Dünyanın ən önəmli məsələləri 
beynəlxalq gündəmə gətirildi
–120 dövləti birləşdirən bu ümumdünya 

hərəkatına Azərbaycan 2011-ci ildə qoşulub.
Qoşulmama Hərəkatında birləşən dövlətlər 
heç bir hərbi blokda təmsil olunmasalar 
da, müxtəlif yönlü, qarşılıqlı əlaqələri 
mövcuddur. Azərbaycan da son vaxtlar 
bu qurumun işində fəal iştirak edir, onun 
zirvə görüşlərinin sənədlərində ölkəmizin 
Ermənistan tərəfindən hərbi təcavüzə məruz 
qalmasının və ərazisinin 20 faizinin işğal 
edilməsi faktının əksini tapmasına nail olur. 
Budəfəki zirvə toplantısına ev sahibliyi 
etməklə Azərbaycan dövləti 2019--2022-ci 
illərdə hərəkata sədrliyi də qəbul etdi.

Qoşulmama Hərəkatının ölkəmiz 
üçün önəmli cəhəti, ilk növbədə, ondan 
ibarətdir ki, ilk gündən bütün üzv dövlətlər 
ərazi bütövlüyümüzü və suverenliyimizi 
dəstəkləyir, Ermənistanın torpaqlarımızı 
işğal etdiyini vurğulayırlar. Bu qurum 
artıq regional deyil, dünya dövlətlərinin 
birləşdiyi qlobalmiqyaslı bir formatdır. 
Bakı zirvəsi isə nüfuzlu və səlahiyyətli 
qonaqların Azərbaycan həqiqətlərini öz 
gözləri ilə görməsi, iqtisadi, siyasi və mədəni 
inkişafımızı bir iştirakçı kimi yerindəcə hiss 
etməsi baxımından ölkəmizə nadir bir imkan 
qazandırdı. Bu dövlətlərin hər biri toplantıda, 
ən azı, nazir səviyyəsində təmsil edilirdi və 
Azərbaycanla bağlı qəbul edilən mühüm 
qərarlarda onların dəstəyi çox önəmlidir.

Arzu Nağıyev Azərbaycan rəhbərinin 
toplantıdakı çıxışını “Bakı zirvəsinin 
zirvəsi” kimi dəyərləndirdi:

– Prezident İlham Əliyev Bakıda keçirilən 
zirvə toplantısının bütün dünyada böyük 
maraqla izlənilən tribunasından iştirakçıların 
diqqətini Ermənistanın işğalçılıq siyasətinə 
yönəltdi. Azərbaycan rəhbərinin BMT-
də islahatların aparılmasının vacibliyini 
vurğulaması da nüfuzlu auditoriyada və 
xarici aləmdə böyük əks-səda doğurdu. Bu 
çıxış Bakı görüşünün dünyada əks-sədası 
baxımından ən yüksək bir səviyyə müəyyən 
etdi. Ölkəmizin başçısı qeyd etdi ki, bəzi 
dövlətlərin yürütdüyü işğalçılıq siyasəti, 
sərhədləri zor yolu ilə dəyişmək cəhdi 
BMT-də ciddi islahatlar aparmağı, işğalçı 
dövlətlərə münasibətdə effektiv addımlar 
atmağı, ikili standart təzahürlərini aradan 
qaldırmağı zəruri edir.

Doğrudan da, son illərin siyasi gerçəkliyi 
göstərir ki, BMT-də islahatların aparılması 
olduqca vacib məsələlərdən biridir. 
Xatırladaq ki, bu zərurəti həm Azərbaycan 
Prezidenti İlham Əliyev, həm də işğalçılıq 
siyasəti nəticəsində ərazi bütövlüyünə qəsd 
edilmiş digər dövlətlərin rəhbərləri dəfələrlə 
gündəmə gətiriblər. Hətta son vaxtlar 
Türkiyə də bu yöndə bəyanatlar səsləndirib.

Son vaxtlar bu təşkilat, sadəcə, qərarlar 
qəbul etməklə, müəyyən tövsiyələr verməklə 
məşğuldur. Ortada ikili yanaşma halları 
da var. Elə məsələlər var ki, bir günə həll 
olunur. Lakin Azərbaycanın ərazi bütövlüyü 
ilə bağlı hərbi münaqişə illərdir ki, öz 
həllini tapmır. Bununla bağlı BMT-də dörd 
qətnamə qəbul edilsə də, nədənsə, onların 
icra mexanizmi yoxdur. Buna görə də 
Ermənistan özünü çox rahat hiss edir.

Müsahibimiz sonda dedi:
– Qoşulmama Hərəkatının tribunasından 

Prezident İlham Əliyevin BMT-də islahatların 
zəruriliyini vurğulaması çox mühüm 
hadisədir. Çünki Qoşulmama Hərəkatı 
BMT-də qəbul oluna biləcək qərarlara 
müəyyən qədər təsir göstərə bilər. Əgər 120 
dövlətin yekdil qərarı varsa və BMT 200-dək 
dövlətdən 120-nin müraciətinə fikir vermirsə, 
deməli, təbii ki, burada islahatlara ehtiyac 
var. Bu baxımdan dövlətimizin başçısı 
çağdaş dünyanın taleyi ilə bağlı vaxtı çatmış 
bir məsələni cəsarətlə beynəlxalq gündəmə 
gətirdi.

Hazırladı:  
T.AYDINOĞLU,  

“Xalq qəzeti”

Qoşulmama Hərəkatının “Davamlı inkişaf naminə beynəlxalq sülh və 
təhlükəsizliyin təşviq edilməsi” mövzusunda konfransının Bakıda keçirilməsi çağ-
daş tariximizə çox önəmli beynəlxalq hadisə kimi yazıldı. Bu konfransda 60-dək 
dövlət və hökumət rəhbərləri, 160-dək ölkə və beynəlxalq qurumun təmsilçiləri, 
ümumilikdə, 800-dən artıq rəsmi nümayəndə iştirak etdi. Müsahibimiz, politoloq 
Arzu Nağıyev Bakı sammitinin ölkəmiz və dünya birliyi üçün önəmli məqamları 
barədə mülahizələrini açıqladı:

“Bakının sədrliyi ilə Qoşulmama 
Hərəkatı daha böyük işlər görəcək” 

Bu fikirləri “Xalq qəzeti”nə açıq-
lamasında Bakıda keçirilən Qoşulma-
ma Hərəkatına üzv ölkələrin dövlət 
və hökumət başçılarının XVIII Zirvə 
Görüşündə iştirak edən Bosniya və Her-
seqovina Rəyasət Heyətinin sədri Milorad 
Dodik bildirib.

Bosniya və Herseqovina lideri 
bəyan edib ki, Azərbaycan Qoşulma-
ma Hərəkatının fəaliyyətinə daim öz 
dəstəyini göstərib. Təşkilata sədrlik indi 

Azərbaycana keçib. Bu, ölkəniz üçün 
mühüm siyasi imicdir. Prezident İlham 
Əliyevin müdrik və uğurlu rəhbərliyi ilə 
hərəkata üzv ölkələrin beynəlxalq təşkilat 
və qurumlarla əməkdaşlığı daha da 
intensivləşəcək. 

Sədr qeyd edib ki, bu gün dünyanı 
düşündürən problemlər çox olur: Terro-
rizm, iqlim dəyişikliyi, nüvə silahlarının 
artması, müharibələr, münaqişələr... 
Belə vacib, taleyüklü problemlərin həlli 
üçün mühüm çağırışlar, birgə fəaliyyət 
lazımdır. Hesab edirəm ki, hərəkatın əsas 
prinsiplərindən biri də birgə fəaliyyət, 
əməkdaşlığın formatlarını yaratmaqdır. 
Ona görə də Qoşulmama Hərəkatının Bakı 
Zirvə görüşü təkcə siyasi cəhətdən deyil, 
həm də mədəni yaxınlaşma baxımından 
böyük əhəmiyyət daşıyır. 

Hazırladı:  
Anar TURAN,  
“Xalq qəzeti”

“Azərbaycan beynəlxalq 
çağırışların mərkəzidir”

 � Bakıda Qoşulmama Hərəkatına üzv ölkələrin dövlət 
və hökumət başçılarının XVIII Zirvə Görüşünün keçirilməsi 
Azərbaycanın nəinki region üçün, həm də dünya üçün əhəmiyyətli 
ölkə olduğunu bir daha nümayiş etdirdi. Bu fikirləri Milli Məclisin 
deputatı Adil Əliyev bildirib.

Deputat deyib ki,  XVI-
II Zirvə görüşü 160-a yaxın 
ölkənin və beynəlxalq təşkilatın 
nümayəndələrinin qatılması tədbirin  
son dərəcə əhəmiyyətli olduğunu 
ortaya qoyur. Çox ciddi çağırışlar, 
kəskin iradlar, ittihamlar, təkliflər zirvə 
görüşünün əsasını təşkil etdi. Bu qədər 
ölkə liderini və nümayəndəsini bir 
araya gətirmək və belə mühüm siyasi 
hərəkata bundan sonra sədrlik etmək 
Azərbaycanın diplomatik uğurudur. 

A.Əliyev bildirib ki, dövlət başçısı 
İlham Əliyev zirvə görüşündəki çıxı-
şında hərəkatın siyasi əhəmiyyətinə 
toxunaraq önəmli fikirlər səsləndirdi. 
Cənab Prezident qeyd etdi ki, Qo-
şulmama Hərəkatı bəşəri dəyərlərin 
təbliğinə xidmət edir və bütün 
ölkələrin suverenliyi, müstəqilliyi və 
ərazi bütövlüyünə sadiqliyini nümayiş 
etdirir. Qoşulmama Hərəkatı özündə 
120 ölkəni birləşdirməklə BMT 

Baş Assambleyasından sonra dünya 
dövlətlərinin təmsil olunduğu ən bö-
yük siyasi təsisatdır. Azərbaycan Qo-
şulmama Hərəkatında sədrliyi zamanı 
digər təsisatlarla dialoqun qurulması 
və inkişaf etdirilməsi, əməkdaşlığın 
coğrafiyasının genişləndirilməsi üçün 
lazımi səylər göstərəcəkdir.

Hazırladı:  
Anar TURAN,  
“Xalq qəzeti”

Bakıda keçirilən zirvə görüşü çoxsaylı dünya ölkələrinin yüksək 
səviyyəli nümayəndələrini bir araya gətirdi. Bu hərəkat dünyada sülh 
və təhlükəsizliyin təmin olunmasında mühüm rol oynayır. İnanıram ki, 
növbəti illərdə Bakının sədrliyi ilə aparılan hərəkat dünyaya ədalətli 
çağırışlar edəcək.


